
Allanut ajunngitsuliorneq inuiaqatigiinnik kivitseqataaneq, utertitsiffigineqarnissamik 
akissarsinissamilluunniit siunertaqanngitsoq, inooriaatsitsinni annertunerujussuarmik 
ileqquliuteqqittariaqarnerata qanoq iliornikkut aaqqissuussamik 
piviusunngortinneqarsinnaanera pillugu apeqquteqaat aallaavigalugu oqallinnissamik 
siunnersuut. 
(Inatsisartunut ilaasortaq Vivian Motzfeldt, Siumut) 
 
Inatsisartunut ilaasortap Vivian Motzfeldtip Siumumeersup apeqquteqaat aallaavigalugu 
oqallinnissamik siunnersuutaa Inuit Ataqatigiinniit imak oqaaseqarfigissavarput. 
 
Nunatsinni innuttaaqaterpassuaqarpugut nammineq kajumissutsiminnik 
akilerneqarnissaminnillu eqqarsaratik inuiaqatigiinni annertuumik ullut tamarluinnaasa 
suliuartunik. Nunaqarfinni illoqarfinnilu peqatigiiffinni, suliniaqatigiiffinni, kattuffinni, 
timersoqatigiiffinni assigisaannilu suliaqartorpassuit inuiaqatigiit qutsavissaraagut. 
Taakkuppummi qasusuillutik inuiaqatigiinni kivitseqataallutik inuiaat nukittuumik 
ingerlanissatsinnut aqqutissiuusseqataallutillu maligassiuuisut. 
 
Inuit Ataqatigiinniit isumaqarpugut nammineq piumassutsiminnik suliaqartortagut 
tapersersortuartariaqarigut. Taamatuttaarlu inatsisiliortutut pisussaaffigisariaqaripput 
kajumissutsiminnik suliaqartortatta atugaat pitsaasumik sinaakkusersussallugu.  
 
Oqallisissiamik siunnersuuteqartoq ilumoorpoq inuiattut qangaaniilli kulturitsinniittoq 
ikioqatigiinneq kivitseqatigiittarnerlu. Ikiuukkumanermik kivitseqataajuminissamillu 
pigisaqalertarneq perorsagaanermiit aallavilerujussuuvoq. Inoqammik ataqqinnillunilu 
ikiuukkumaneq tamatsinnit pigineqarluni atuutsinneqarnissaa kaammattuutissatsialaavoq.  
 
Inuit nukittuut - Inuiaat nammaqatigiissut pilersissallugit tamatta akisussaaffeqarpugut. 
Taamaammat Inuit Ataqatigiinniit nammineq kajumissutsiminnik suliaqartortagut aammaarluta 
qutsavigeqqikkusuppagut. Tunniusimallusi nunatsinni kivitseqataanersi torrak, qanortoq suli 
amerlanerulluta kivitseqatigiinnissarput angugisigu.  
 
 

  


